
Ariketa

Maxe
Landuko dittugunak:

Tenisian jokatu ≠ Tenisian jolastu.
Bi eta bat irabazi ≠ Bi bat  irabazi 

Hiruna geratu/berdinddu ≠ enpatau/enpate
IKASMAILLA: LH eta DBH

MATERIALA: 
AZALPENA:
    “Musubero mon amour” liburuaren 13. eta 15. atalekin lan egingo dugu. 

Testuan behin eta berriro agertzen dira kirol-esamoldeak. Ariketa burutu ahal izateko behin eta berriro testura jo beharko dute. Horixe da helburua.

Oharra: LHn emaitzen lanketa  (jokoa-jolasaren arteko desberdinketa alde batera lagata) bakarrik lantzia proposatzen da.

Eranskiña

	Ipuin baten bi atal irakurri biharko dittuzu: 13.a eta 15.a, eta irakurri ondoren , testuan billatu bihar dittuzu ondorengo galderei erantzuten dotsen esaldixak. Erantzun osuak izango dira batzuk; beste batzuk, berriz, arrastuak besterik ez. 

Ah! Istorixia kontatzen dabenak, protagonistiak, Maxe izena dauka.

	13. atalian billatzeko:

1) Zer kirol mota da?

2) Zergaittik izango litzake zailla irabaztia?

3) Zer moduz jokatu dabe Onditzek, Anek eta Izaskunek?

4) Eta Maxek?

5) Zeiñek ez dau jokatu?




13.ATALA
   

13

Onditz atezain jartzea erabaki du andereño Maripik. Gero, korroan bildu, eta oihu egin digu:

· Dzun, dzun, dzun, txapeldunak gaitun!

Egia esan, aurrean genituen jokalariak, Italiako Parmatik etorriak, ez ziren txantxetakoak: espagetiak bezain luzeak, Italiako gelatiak  bezain hotzak, goma bezain malguak, Parmako gazta bezain gogorrak…

Hasiera-hasieratik ikusi dugu oso zaila zela partida irabaztea profesionalak ematen zuten-eta.

Guk behintzat, ez dugu sekula jokatu hain jokalari trebeen aurka.

Baina egia esan, Onditzek ez du gaizki jokatu. Ondo betetzen zuen atea eta bixi-bixi ateratzen zituen eskuak eta hankak baloi bat iritsi orduko. Loraineren falta gehiegi ez nabarmentzeko moduan. 

Taldeko beste neskek ere partida polita jokatu dute: Anek ausardia erakutsiz, Izaskunek desmarkeak ondo eginez, taldeko beste guztiek andereño Maripiren taktikak ondo betez.

Egi osoa esateko, ni desastre hutsa eginda ibili naiz. Baloi bat jasotzen nuen orduko, urduri jartzen nintzen; gaizki pasatzen nien taldekideei edo beste taldekoren bati pasatzen nion; ez nuen atera jaurtitzen, sekulako beldurra ematen zidan-eta atzelari luze hotz malgu gogor haien aurka saiatzeak.

Eta egia osoa esaten bukatzeko, buru gainean, diadema baten ordez, harri astun bat neramala ematen zuen, ez bainuen bururik jasotzen, taldekideei begiratzeko, desmarkeak ikusteko, italiarren aterantz so egiteko.

Geldiune teknikoetako batean, andereño Maripik sekulako errieta egin dit. Ea zertan pentsatzen ari naizen; ea gainerako taldekideek ez duten nire errespetua merezi; ea txotxolotuta nagoen…

Alferrik. Partidaren lehendabiziko partean ez dut bururik altxatu, ez dut gol bakarra ere sartu.

Arbitroak ez du berehalakoan adierazi atsedenaldia!

Burumakur eta erdi negarrez erretiratu naiz aldageletara. Garbi neukan andereño Maripik ez ninduela bigarren partean aterako.

15.ATALA

	15. atalian billatzeko:

1) Zein taldek irabazi dau?

2) Zenbateko aldia etara dau?

3) Zelakuak dira aurkarixak?

4) Zela zoriondu dabe Maxe taldekidiak?

5) Zeiñek ez dau jokatu?


15

Gaizki ulertua nolabait argiturik ​-hura lotsa!​-, andreño Maripik atera egin nau – hau sorpresa!- bigarren partean ere.

Nire onenak emateko gogo biziz irten naiz.

Aurrean genituen jokalariak, Italiako Parmatik etorriak, ez zaizkit lehendabiziko partean bezain izugarriak iruditu: espagetiak bezain luzeak bai, baina baita hauskorrak ere: Italiako gelattiak bezain hotzak bai, baina baita laster urtzen direnak ere; goma bezain malguak bai, baina baita diziplinarik gabeak ere; Parmako gazta bezain gogorrak, bai, baita koldarrak ere…

Eta halatan, lehendabiziko baloia jaso dudanean, bala baten moduan joan naiz marraraino; bi atzelari handi-handi-handiek plakajea egin nahi izan didate, baina ni, finta bat egin eta gero, bien artetik pasatu naiz. Besoa jaso dut, eta, indarra auskalo nondik aterata, jaurti egin dut baloa.

Eskuadra-eskuadratik sartu da.

“Zure omenez, Loraine”, pentsatu, eta begiak jaso ditut harmailetara. Loraine eta Monsieur Moustache txaloka, saltoka eta oihuka ikusi ditut.

Bagenekien aurrean geneukan taldea gurea baino hobea zela, baina ez dugu horregatik etsi, ez gara horregatik kikildu: Onditzek sekulako geldituak egin ditu; niri bi penalti egin dizkidate eta beste lau gol sartu ditut; talde osoak makina baten moduan funtzionatu du.

Baina, onenean geundenean, zer agertuko kantxaren erdian, eta oilo bat!

Publikoa barrezka eta txistuka hasi da; arbitroa txilipitua jotzen; jokalariok oiloaren atzetik…

Halako batean, italiarren entrenatzaileak salto egin du oiloaren gainera:

- Veni qui! Veni qui, súbito!- oiloa besapean harturik, barkamena eskatu dio arbitroari-. Scusi, signore…

Hainbat argibide ere eman dizkio gero arbitroari. Eta arbitroak guri: italiarren maskota omen da oiloa; entrenatzaileak lastozko otarretxo batean zeukan ondo gordeta, baina halako batean, ihes egin omen dio…

Halako batean, gauzak bere onera itzuli direnean, jokoari segitu diogu. Azkenean, italiarrek hiru goleko aldearekin irabazi badigute ere –hogeita bat eta hemezortzi-. Oso pozik gelditu gara guztiok.

Andereño Maripik banan-banan zoriondu gaitu, guztioi eman digu musu bana. Nire txanda tokatu denean, belarrira esan dit:

· Zorionak, Maxe! Portatu zara!

Une horretantxe norbait etorri zait atzetik eta salto egin dit bizkar gainera.

· Brabo, Maxe, oso ondo! A zer golak!

· Et, et, Loraine, itoko nauzu!

Elkar besarkatu dugu. Musu eman diogu elkarri.

· Zorionak, Maxe.

· Zorionak zuri, ezta?- eta begia keinatu diot.

Ulertu didala uste dut.

Zergaittik ez dau Lorainek jokatu?

Zer gertatu da atsedenaldixan, Maxe hainbeste aldatzeko?

Zergaittik zoriontzen dabe elkar Maxek eta Loraiñek?

Ez, ez dotsut liburuaren sekretu danak argittuko. Jakin nahi badittuzu… 

Izenburua: “Musubero mon amour”

Egileak: Anjel Lertxundi eta Antton Olariaga

Gehixago eta hobeto programaren bultzatzailliak: Bergarako Udaleko Euskara Zerbitzua, Jardun euskara elkartia, San Martin eskola, Mariaren Lagundia ikastola, Aranzadi ikastola, Ipintza institutua eta Eibarko Berritzegunia.

